
SUĠĠERIMENTI

Il-Kumitat għall-Iżvilupp jistieden lill-Kumitat għal-Libertajiet Ċivili, il-Ġustizzja u l-Intern, 
bħala l-kumitat responsabbli, biex jinkorpora s-suġġerimenti li ġejjin fil-mozzjoni għal 
riżoluzzjoni tiegħu:

1. Jinnota li fis-sena li għaddiet, in-numru ta' rifuġjati kiber għal iktar minn 16-il miljun 
madwar id-dinja; f'dan il-kuntest, jappoġġja t-twaqqif ta' Sistema ta' Ażil Komuni 
Ewropea (CEAS) u jilqa' b'sodisfazzjon il-Programm ta' Politika dwar l-Ażil, li jservi 
bħala pjan direzzjonali għat-tlestija tas-Sistema ta' Ażil Komuni Ewropea (CEAS);

2. Jiddispjaċih li l-kunċett tal-istituzzjoni tal-ażil, parti essenzjali mid-demokrazija u mill-
protezzjoni tad-drittijiet tal-bniedem, ġie mxellef bl-aħrax f'dawn l-aħħar snin; itenni l-
bżonn għal rispett sħiħ lejn id-drittijiet u l-bżonnijiet ta' dawk li jfittxu l-ażil u lejn il-
prinċipju ta' "non-refoulement";

3. Jenfasizza li għandha tkun imwaqqfa Sistema ta' Ażil Komuni Ewropea (CEAS) li hija 
kompletament koerenti mal-għanijiet u l-attivitajiet fil-qasam tal-protezzjoni tar-rifuġjati 
tal-istrumenti tal-UE għall-koperazzjoni mal-pajjiżi li qed jiżviluppaw (bħal ma huma l-
Fond Ewropew għall-Iżvilupp (EDF), l-Istrument ta' Kooperazzjoni fl-Iżvilupp (DCI), l-
Istrument Ewropew ta' Viċinat u Sħubija (ENPI) u l-Istrument Ewropew għad-
Demokrazija u d-Drittijiet tal-Bniedem (EIDHR)) u mal-ftehimiet u s-sħubijiet bejn l-UE 
u l-pajjiżi li qed jiżviluppaw (bħalma huma l-Ftehima ta' Cotonou u l-Partenarjat 
Strateġiku bejn l-UE u l-Afrika);

4. Jilqa' b'sodisfazzjon l-intenzjoni tal-Kummissjoni li temenda d-Direttiva tal-Kunsill 
2005/85/KE tal-1 ta' Diċembru 2005 dwar standards minimi għal proċeduri fl-Istati 
Membri għall-għoti u l-irtirar tal-istatus ta' rifuġjat1 u jenfasizza li l-proċedura komuni 
tal-ażil għandha tipprevedi għal limiti ta' żmien ċari u uniformi biex l-awtoritajiet 
jiddeċiedu fuq applikazzjoni għall-ażil, u b'hekk jiġu evitati perjodi ta' stennija twal u bla 
bżonn li jista' jkollhom konsegwenzi negattivi fuq is-saħħa u l-benesseri ta' min ifittex l-
ażil; itenni li l-għoti tal-istatus ta' rifuġjat jew dak ta' protezzjoni sussidjarja m'għandu bl-
ebda mod ikun suġġett għal ebda evalwazzjoni ġeneralizzata (eż. ibbażata fuq in-
nazzjonalità) jew kundizzjonalità (eż. relatata mal-qagħda tad-drittijiet tal-bniedem 
f'pajjiż ta' oriġini);

5. Huwa tal-istess fehmiet bħall-Kummissjoni li l-ażil ikun parti integrali tal-koperazzjoni 
għall-iżvilupp ma' pajjiżi terzi iktar milli għodda għall-ġestjoni ta' kriżijiet; itenni li l-
koperazzjoni għall-iżvilupp, partikolarment il-prevenzjoni ta' kriżijiet, it-trasformazzjoni 
tal-kunflitt u l-konsolidazzjoni tal-paċi, tista' sservi bħala strument biex jiġi prevenut l-
ispostament; jisħaq għaldaqstant li s-Sistema ta' Ażil Komuni Ewropea (CEAS) għandu 
jkollha rabta mill-qrib mal-iżvilupp Ewropew u mal-politiki umanitarji;

6. Jappoġġja bis-sħiħ l-iżvilupp ta' Programmi ta' Protezzjoni Reġjonali (RPPs) u jenfasizza 
li dan l-iżvilupp għandu jkun kompletament koerenti mal-Pjanijiet ta' Azzjoni Nazzjonali 
u Reġjonali u mal-Programmi Tematiċi tad-DCI dwar il-Migrazzjoni u l-Ażil;

7. Jitlob lill-Kummissjoni biex tipprowmovi parteċipazzjoni ikbar mill-Istati Membri fi 
sforzi minn madwar id-dinja għas-sistemazzjoni mill-ġdid tar-rifuġjati; jinkoraġġixxi 
għaldaqstant il-ħolqien ta' skema tal-UE għas-sistemazzjoni mill-ġdid biex isservi bħala 
mekkaniżmu ta' solidarjetà u qsim tar-responsabbiltajiet lejn pajjiżi terzi li jirċievu l-
ogħla numru ta' rifuġjati;

8. Jilqa' b'sodisfazzjon il-fatt li l-Kummissjoni tirrikonoxxi l-bżonn li tiżgura koerenza ma' 
politiki oħrajn li għandhom impatt fuq il-protezzjoni internazzjonali; jitlob għaldaqstant 
lill-Kummissjoni biex tappoġġja u tintroduċi inizjattivi biex jiġu riveduti u adattati l-
politiki u prattiki kollha ta' ġestjoni tal-fruntieri bħalma huma l-FRONTEX u l-
EUROSUR biex jiggarantixxu l-aċċess tar-rifuġjati għall-protezzjoni fl-UE u rispett sħiħ 
għall-prinċipju ta' "non-refoulement" fil-fruntieri esterni tal-UE. 

